
Tagna SolatiPablo diya te Tege
Korinto

1 Seini se solat ko, si Pablo, doma ki Sostenes,
siyan kedowa tadon te pegpemenal. Lekat te ibeg
te Timanem, tinawal a din amon inangen a sebad
sogounun i Jesu Cristo. 2 Seini se solat ko diya te
kedita niyo menge sakop te Timanem kidoen te
Korinto. Egpenimanem kaw so migsebad se pe-
dowan niyo diya ki Jesu Cristo, aw tinawal kaw te
Timanem amon inangen kaw din sakop din sipat
kedita te doma otaw egpemenal te Pengolo ta-
don si Jesu Cristo, pengkey doton te menge doma
ogpeanan, so sikandin se Pengolo dan heman.
3Ibeg ko, tebangan kaw te Amay tadon Timanem
aw Pengolo tadon si Jesu Cristo. Ibeg ko heman,
begayan kaw te Timanem te kelinaw te pedowan
niyo.

Pegpesiontong i Pablo

4 Aw megtawal-tawal a diya te Timanem, gayed
a egpesiontong tepad kenyo, so ontdo kaw din
tinebangan pineokit ki Jesu Cristo. 5 Lekat
te pegsebad te pedowan niyo kandin lamig
songkani, ontd medita se tabang din kenyo, aw
yan netegahan niyo se kebenalan, aw biyasa kaw
egtolada kenyan. 6 In-awop niyo diya te pedowan
se intolada day tepad ki Cristo, 7 aw yan wedad
kolang diya kenyo te kedita te kemolo te kebiyasa
imbegay te Timanem diya te otaw egpemenal,
dalem te pegpeliman niyo te pegliko te Pengolo

tadon si Jesu Cristo. 8 Sikandin se megpekagsen
te pegpemenal niyo amon wedad sala kitaen din
diya kenyo aw lomiko se Pengolo tadon si Jesu
Cristo. 9 Egkeseligan se Timanem aw tinawal kaw
din amon megsebad se pedowan niyo diya te Bata
din si Jesu Cristo Pengolo tadon.

Pegpedindilay te menge otaw egpemenal

10 Menge kedowa ko te pegpemenal, seini se
ipunu ko kenyo so insogo a te Pengolo tadon si
Jesu Cristo. Pegsebad kaw den amon wedad meg-
pedindilay kidoen kenyo. Pegsebad kaw te aneng-
aneng aw pedowan. 11 Menge kedowa ko, yan
se punu ko kenyo, so doen menge otaw i Klowi
mig-indan kanak te egpedindilay kaw. 12Ibeg ko
ipekelabet kenyo. Doen ekon eg-ikagi te siak se
egtekingan dan. Doen ekon heman menge doma
eg-ikagi te si Apolos se egtekingan dan. Doen ekon
doma egtaking ki Pedro, aw doen pa ekon eg-ikagi
te si Cristo olo se egtekingan dan. 13 Aw mikagi
kaw kenyan, iling te tinenga-tenga niyo si Cristo.
Eked kepakay aw mikagi kaw te siak se egtekingan
niyo, so kena ko se inimetayan doton te kros amon
megpelowa kenyo. Binonyagan kaw, meneng
kena te siak se pinemenalan niyo. 14 Binonyagan
ko 0l0 si Crispo aw si Gayo. Egpesiontong a den
so wedad doma kenyo binonyagan ko, 15 amon
wedad otaw mekeikagi te siak se egtekingan dan
tanda te pegbonyag ko kandan. 16 (Nekeaneng-
aneng a den te binonyagan ko heman si Estepanos
aw pamilya din. Wedad den doma neeneng-
enengan ko.) 17Insogo a i Cristo kena amon mem-
onyag a, meneng insogo a din amon megtolada

a te Mépiya Indan tepad kandin. Migtolada a
kena pineokit te kebiyasa ko, so aw iling kenyan,
kebelebagan se pegpemenal te kebenalan tepad te
pegkematay i Cristo doton te kros.

Impekita i Cristo se kebiyasa te Timanem

18 Pengkey eg-aneng-aneng se otaw kena egpe-
menal te wedad ontong te kebenalan ipegtolada
ko tepad te pegkematay i Cristo doton te kros,
meneng sikitadon egpemenal se netaga-taga te
egpelowa den se Timanem te otaw lekat te sala
pineokit te pegkematay i Cristo. 19 So doen kagi te
Timanem tapay insolat,

“Pegbatan ko se kebiyasa te otaw eg-ikagi te biyasa
dan, aw ipetaga-taga ko te wedad ontong te
pig-ilingan te otaw doen dakel netegahan.”

20 Wedad den detengan te kebiyasa te otaw eg-

ikagi te biyasa dan, aw otaw egtolada te punu

ingkeliwat i Moises, aw otaw teleglawong, so
impetaga-taga den te Timanem te kolang pa se
kebiyasa te otaw dini te keneyonan.

21 Wedad otaw metaga-taga te Timanem pi-
neokit te kebiyasa dan. Meneng lekat te ke-
biyasate Timanem, miglalang sikandin te ipelowa
din se otaw memenal te kebenalan ipegtolada
kandan, pengkey doen otaw eg-aneng-aneng te
wedad ontong kenyan. 22 Eked pemenal se menge
Judiyo singed aw komita dan te kepelahan, aw
ibeg te menge Griego, pemenalen dan 0lo se onto
medalem tolada. 23 Meneng se ipegtolada day,
yan se kebenalan tepad ki Cristo inlansang diya te
kros, pengkey egkebensi se menge Judiyo kenyan,
aw eg-aneng-aneng se menge Griego te wedad

ontong niyan. 24 Meneng se otaw tinawal te
Timanem, pengkey Judiyo aw kena Judiyo, yan
se egpemenal ki Cristo migpekita kenitadon te
tolos aw kebiyasa te Timanem. 25 Pengkey lin-
doan te otaw se kebiyasa te Timanem, meneng
yan se ontd0 pa melangkaw diya te kebiyasa
te otaw. Pengkey mikagi dan te melomay se
Timanem, meneng onto pa sikandin magsen diya
te kagsen te otaw. 26 Menge kedowa ko te peg-
pemenal, eneng-enengi niyo tepad te pegpemalli
te Timanem kenyo. Pilabok se otaw biyasa dini
te keneyonan pinemalli din. Pilabok heman se
otaw nedengeg pinemalli din, aw pilabok heman
se otaw melangkaw. 27 Meneng pinemalli te
Timanem se menge otaw wedad kebiyasa dini
te keneyonan amon meyaya se otaw eg-aneng-
aneng te dakel se kebiyasa dan. Pinemalli din he-
man se menge otaw wedad dengeg amon meyaya
se otaw nedengeg. 28 Pinemalli din heman se
menge otaw wedad kelangkaw aw eglindoan te
doma aw wedad ontong, amon ipekita din te
wedad ontong te aneng-aneng tadon doen ontong.
29Yan se doun te wedad palos otaw mekebatog do-
muyun te kandin pegkeotawun diya te Timanem.
30Lekat teibegte Timanem, migsebad se pedowan
niyo ki Cristo, aw impetaga-taga din se kebiyasa te
Timanem diya kenitadon. Yan netegahan tadon
te in-aneng-aneng te Timanem te metolid kidon,
iling kidon te wedad sala aw eked kidon den pelu-
muni. 31 Yan mépiya aw tomolo kidon te kagi te
Timanem insolat,
“Eked kepakay aw domuyun se otaw te kandin
pegkeotawun, meneng mépiya aw iduyun

din se Pengolo egpemegay te mépiya.”

2

Lekat te Timanem se intolada i Pablo

1 Menge kedowa ko, pegdoton ko kenyo ke-
dengan, migtolada a kenyo te kagi te Timanem,
meneng weda ko iyan peokiti te medalem kagi
aw kebiyasa te otaw, 2 so ibeg ko, sebad olo se
itolada ko kenyo, yan siJesu Cristo aw pegkematay
din kidoen te kros. 3 Peg-ogpa ko doton kenyo,
iling te melomay se lawa ko aw tinegangtang a,
so nelemitan a aw eked ko ketoman se ibeg te
Timanem inangen ko doton. 4 Pegtolada ko kenyo
te kagi te Timanem, nemenal kaw kanak kena
tanda te kebiyasa te kagi ko, meneng nemenal
kaw so Kkinita niyo se tabang te Espiritu Santo
kanak. 5 Yan nemenal kaw ki Jesu Cristo, kena
lekat te kebiyasa te otaw, meneng lekat te eneg te
Timanem.

Lekat te Timanem se benal kebiyasa

6 Aw onto egtaking te Timanem se otaw egpe-
nenalan kanak, yan se egtoledaan ko te kebiyasa
medalem. Kena iyan iling te kebiyasa te otaw
dini te keneyonan. Kena heman iling te kebiyasa
te otaw eglowan, so pesalo dan megkewedad.
7Meneng se medalem kebiyasa ipegtolada ko, yan
se kebiyasa lekat te Timanem weda din petega-
tegahi diya te otaw kedengan. Meneng te weda
papeg-inang se Timanem te keneyonan, tapay din
den piglalang te doen kelowaan lekat te sala amon
domoma kidon kwani kandin. 8 Se menge otaw
eglowan dini te keneyonan, weda dan ketegahi

se peglalang te Timanem, so simpana netegahan
dan iyan, eked dan peden lensangi se Pengolo
melangkaw doton te kros. 9 So doen kagi te
Timanem insolat,

“Doen integilan te Timanem ibegay din diya
te kedita te otaw dakel se pedowan dan
kandin, aw labi pa iyan mepiya diya te
pengkey eden se dinineg tadon, aw Kkinita
tadon, aw neeneng-enengan tadon.”

10 Kedengan, weda petega-tegahi te Timanem
seintegilan din kenitadon, menengimpetaga-taga
din den iyan kenitadon pineokit te Espiritu Santo,
so netegahan te Espiritu Santo se kedita te aneng-
aneng te Timanem pengkey medalem. 11 Eneng-
enengi niyo ini. Wedad palos otaw meketaga-
taga te aneng-aneng te doma otaw, so yan olo
se ketegahan din se kandin aneng-aneng. Iling
heman kenyan, wedad palos otaw meketaga-taga
te aneng-aneng te Timanem, so olo Espiritu Santo
se egketaga-taga kenyan. 12 Sikitadon egpemenal
se binegayan te kebiyasa kena iling te kebiyasa te
otaw dini te keneyonan, meneng Espiritu Santo se
imbegay din kenitadon, amon ketegahan tadon se
kedita te imbegay din kenitadon.

13Yan kena lekat te kebiyasa te otaw se ipegto-
lada day, meneng lekat te Espiritu Santo se kagi
day, aw yan egtolada kay te kebenalan tepad te
Espiritu Santo diya te menge otaw egbeya-beyaan
te Espiritu Santo. 14 Meneng se otaw kena egheya-
beyaan te Espiritu Santo, yan se otaw eked pekek-
inawa te ibegay te Espiritu Santo, so aneng-aneng
din wedad ontong niyan. Eked din iyan kelebeti,

so kelebetan iyan olo aw tebangan kidon te Espir-
itu Santo. 15> Meneng se otaw egbeya-beyaan te Es-
piritu Santo, yan se mekelabet te kedita, meneng
eked sikandin kelebeti te doma otaw kena egbeya-
beyaan te Espiritu Santo. 16 Benal iyan so
“Wedad palos otaw meketaga-taga te aneng-
aneng te Timanem.

Wedad heman otaw meketolada kandin.”
Meneng sikitadon egpemenal se pinetega-
tegahan i Cristo te aneng-aneng din.

3

Eg-inangen te menge sogounun i Cristo

1 Menge kedowa ko, doen weda ko pa toledai
kenyo, so kena kaw iling te otaw onto egheya-
beyaan te Espiritu Santo. Iling kaw beling te otaw
egtaking te ibeg te kandan pedowan aw otaw
kaling timaking ki Cristo. 2 Se intolada ko kenyo,
yan se iling te gatas ipeinem te deitek bata. Kena
iyan iling te pengelapen, so eked niyo pa iyan
kekinawa. Pengkey lamig songkani, eked kaw
pa pekebatog kominawa kenyan, 3 so egtaking
kaw pa te medaet ibeg te kenyo pedowan. So
doen pakidoen kenyo egpeingaay aw doen heman
egpedindilay, yan se pengilala te egtaking kaw pa
te medaet ibeg te kenyo pedowan, iling te doma
otaw kena egtaking te Timanem. 4 Doen ekon
menge otaw kidoen kenyo eg-ikagi te egtaking dan
ki Apolos, aw doen heman ekon egtaking kanak.
Aw egpedindilay kaw, iling kaw den te menge
doma otaw kena egtaking te Timanem.

> Eked kepakay aw sikami si Apolos se tekingan
niyo, so sogounun kay olo i Jesu Cristo aw
migtolada kay kenyo amon memenal kaw
kandin. Tinoman day olo se sogo te Pengolo
day. 6 Ipegpolingun ko iling te pawa. Siak
se minanggas, aw si Apolos se migtonggo,
meneng Timanem se migpetilles te intanem.
7 Kena melangkaw se otaw manggas. Kena
heman melangkaw se otaw megtonggo. Meneng
Timanem se melangkaw, so sikandin se
megpetilles te intanem. & Wedad melangkaw
diya te otaw manggas aw otaw megtonggo, so
doen ontong ibegay te Timanem diya te teg sebad-
sebad kandan tepad te eg-inangen dan. 9 Didowa
kay si Apolos se insogo te Timanem meg-inang, aw
iling kaw te pawa pinetrebehowan te Timanem
kenami.

Doma ipolingun ko, iling kaw te balay im-
peinang te Timanem. 10 Tanda te tabang te
Timanem kanak, iling a te otaw biyasa meg-inang
te balay. Insawol ko den se petindegan te balay,
aw doma otaw se megpedeleg te peg-ipenga te
balay siyan. Meneng pengkey sinu se meg-inang
te balay, keilangan meketotok se peg-inang din
kenyan. 11 Se pinetindegan te balay insawol ko,
yan o0lo si Jesu Cristo. Wedad doma petinde-
gan mepakay isawol kidoen te balay ipeinang
te Timanem. 12 Kidoen te pinetindegan siyan,
mebatog inangen se balay bolawan, aw selapi, aw
bato meelaga, aw tabla, aw sagbet, aw legami.
13 Meneng aw lomiko si Jesu Cristo, ipekita din
te menge otaw aw doen ontong te ininang dan,
so ipeokit i Cristo se inang dan diya te apoy

amon ketegahan aw mepiya iyan. 14 Aw mepiya
se ininang dan kidoen te pinetindegan iling te
balay eked kesonog, begayan din dan te ontong.
15Meneng aw kolang se ininang dan iling te balay
melomi mesonog, eked begayi te ontong se otaw
mig-inang kenyan. Pengkey wedad ontong dan,
meneng mekelowa dan iling te otaw mekelowa
lekat te apoy.

16 Netegahan niyo den ini. Se kedita niyo egpe-
menal, iling kaw te balay te Timanem, aw eg-ogpa
se Espiritu Santo kidoen kenyo. 17 Aw doen otaw
megbaet te balay siyan, pegbatan heman sikandin
te Timanem, so balay te Timanem se eg-ogpaan
din, aw sikiyo se balay din siyan.

18 Peg-aha kaw amon wedad keekalan kenyo.
Aw doen otaw kidoen kenyo eg-ikagi te doen den
kebiyasa din dini te keneyonan, keilangan ten-
anan din se kebiyasa din siyan amon kinewaen
din se onto kebiyasa ibegay te Timanem, 19 so
se kebiyasa te otaw dini te keneyonan, wedad
ontong niyan diya te Timanem. Benal se kagi te
Timanem insolat,

“Se kebiyasa te otaw, yan se isilit te Timanem
te otaw eg-aneng-aneng te doen kebiyasa

»

20 Doen heman doma kagi te Timanem insolat,

“Netegahan te Pengolo te wedad ontong te aneng-
aneng te otaw eg-aneng-aneng te doen ke-
biyasa dan.”

21 Yan keilangan eked niyo duyuni se

pegkeotawun niyo tanda te kebiyasa te otaw

egtekingan niyo. Eked iyan kepakay, so imbegay

te Timanem se kedita dan diya kenyo. 22 Pengkey

siak, aw si Apolos, aw si Pedro, insogo te Timanem
se kedita day amon megtabang kenyo. Pengkey
eden se ontong dini te keneyonan, pengkey dalem
te weda kaw pa kematay, aw pengkey matay kaw,
aw pengkey aldaw seini, aw pengkey modi aldaw,
tomalag iyan imbegay te Timanem amon doen
ontong niyo, 23 so sakop kaw i Cristo, aw si Cristo
se sakop te Timanem Amay.

4

1 Yan keilangan meg-aneng-aneng kaw te
sikami si Apolos se insogo i Cristo, aw insalig
te Timanem kenami se kebenalan ipegtolada day
kenyo. 2 So sikami se otaw sineligan din kenyan,
keilangan tomolo kay te simogo kenami. 3 Yan,
pengkey eden se aneng-aneng niyo aw doma
otaw tepad kanak, aw den iyan, so pengkey siak,
eked a heman ikagi aw ont0 mépiya se pegtolo
ko te Timanem. 4 Pengkey wedad netegahan
ko medaet diya te neinang ko, meneng weda
a keinang metolid pineokit kenyan, so Pengolo
olo se netaga-taga aw metolid a. 5 Yan ika niyo
eg-okom te eg-inangen te doma otaw, so weda
pa dateng se aldaw te peg-okom. Aw lomiko se
Pengolo, ipetaga-taga din se kedita, siyan weda
tadon pa ketegahi. Ipetaga-taga din heman se
kedita te aneng-aneng te otaw, aw penga niyan,
iduyun te Timanem se teg sebad-sebad otaw doen
ontong.

6 Menge kedowa ko, dini te intolada ko seini,
impolingun ko diya kanak aw ki Apolos, so ibeg
ko meg-iling kaw kenami te pegtolo day te kagi te
Timanem insolat, amon wedad pedigselan niyo.

7Kena kaw melangkaw diya te menge doma otaw,
so se kedita te nekinawa niyo, yan se imbowang te
Timanem kenyo. Aw lekat te Timanem se kedita,
eked kepakay aw megpelangkaw-langkaw kaw,
so kena iyan lekat te kenyo pegkeotawun.

8 Tka niyo eg-aneng-aneng te netegahan niyo
den se kedita aw meyaman kaw den. Eden niyo
aw limowan kaw den, pengkey weda kay pa
lowan. Mépiya peden aw limowan kaw den, amon
mekelowan kay heman doma kenyo. 9 Aneng-
aneng ko, doen ibeg te Timanem te medana se
pegkeotawun day aw menge doma sogounun i
Cristo, aw lindoan kay iling te otaw kineleboso
aw agpet imetayan, so egkitaen kay te kedita dini
te keneyonan, pengkey otaw aw menge anghil
eleg heman egpengita kenami. 10 Pengkey wedad
ekon inenengen day so egtaking kay ki Cristo,
meneng aneng-aneng niyo doen inenengen niyo
so egtaking kaw ki Cristo. Pengkey wedad ekon
mebatog day inangen, meneng aneng-aneng niyo
mebatog niyo inangen se kedita pengkey eden.
Sikiyo se nedengeg, meneng sikami se eglindoan.
11 Lamig seini, egbellosen kay, aw egkelao kay, aw
wedad nael penenaktun day, aw pineeleg kay, aw
lomelegeb kay so wedad balay day. 12 Egterbaho
kay amon doen mekaen day. Aw tollonan kay te
doma otaw, egpemoyo kay diya te Timanem te
keidowan din dan. Pengkey egpemilangen kay,
meneng kunu egpeketayod kay. 13 Aw batan-batan
kay, egtaba kay te meépiya. Lamig seini, se aneng-
aneng te otaw dini te keneyonan, iling kay te
sagbet iagbel so wedad ontong.

Peg-ilingan se eg-inangen i Pablo

14Simolat a kani diya kenyo kena amon meyaya
kaw, meneng amon megtolada a kenyo, so
egkedekelan ko sikiyo te pedowan iling te onto
bata ko. 15 Pengkey pila gatos se doma otaw
megtolada kenyo tepad ki Cristo, meneng ika
niyo egkelibel te siaken 0lo se amay niyo, so
nemenal kaw ki Cristo pineokit te pegtolada ko
kenyo te Mépiya Indan. 16 Se punu ko kenyo, peg-
ilingi niyo se eg-inangen ko. 17 Yan insogo ko si
Timoteo doton kenyo. Iling sikandin te bata ko
egkedekelan ko te pedowan, aw egkeseligan
sikandin te pegtaking din te Pengolo tadon.
Ipeaneng-aneng kaw din te eg-inangen ko te
pegtaking ko ki Jesu Cristo, aw yan se ipegtolada
ko doton te kedita te simbahan pengkey kenan a
pesalo.

18 Doen ekon doton kenyo migpelangkaw-
langkaw, so eden dan aw eked a laoy kenyo.
19 Meneng aw meibeg se Pengolo, domoton a
kenyo te eked kenamay, amon kitaen ko aw onto
benal egtaking te Timanem se otaw egpelangkaw-
langkaw, aw 0l0 taman te kagi dan. 20 Aw eglowan
se Timanem Kkenitadon, ketegahan iyan kena
pineokit te kagi tadon meneng pineoKkit te inang
tadon. 21 Yan sikiyo se memalli. Aw eked kaw
taking te intolada ko, ipelumun ko sikiyo aw
domateng a doton kenyo. Meneng aw ibeg niyo
tomolo kaw te intolada ko kenyo, yan komita kaw
te onto dakel se pedowan ko kenyo.

S

Inangen diya te otaw mig-inang te sala

INa, dinineg ko te doen ekon otaw kidoen kenyo
migsembowaga, so doen ekon eglayok te esawa te
amay din. Pengkey kidoen te menge otaw kena
egpemenal, wedad otaw eg-inang kenyan, so onto
iyan medaet. 2 Pengkey medaet iyan, meneng
gayed kaw pa egpelangkaw-langkaw. Keilangan
melido kaw beling aw ipelowa niyo se otaw mig-
inang te medaet slyan, amon eked sikandin peke-
doma te menge otaw egpemenal. 34 Pengkey
wedad a kidoen kenyo, meneng kidoen se aneng-
aneng ko. Seini se ininang ko den iling te kidoen a
kenyo. Pineokit te ngadan te Pengolo tadon si Je-
sus, pig-okom ko den se otaw mig-inang te medaet.
Aw megtipon se kedita niyo egpemenal, iling te
kidoen a migdoma kenyo aw seini se keilangan
inangen niyo, so tebangan kaw te tolos te Pengolo
tadon si Cristo. 5 Keilangan pebeyaan niyo se
otaw slyan amon pelumunen iSatanas se lawa din,
aw amon mekelowa se pedowan din te aldaw te
pegliko te Pengolo tadon si Jesus.

6 Medaet se pegpelangkaw-langkaw niyo.
Mepiya beling aw megpedana kaw amon eked
ketin se sala siyan diya te kedita niyo, so iling
kenyan se ikegiyen tadon, “Pengkey deitek olo
se yist, meneng lomebag se kedakel te arina.”
7Tenani niyo se peg-inang te sala amon mekeiling
kaw te pan wedad yist eg-inangen te menge
Judiyo te pista te pegpengaen dan te pan kena
eglebag aw pegpengiyaw dan te karniro. Iling
kaw den te pan wedad yist, aw si Cristo se iling
te karniro, so inimetayan sikandin amon ipelowa

kidon din lekat te sala. 8 Yan se doun te mépiya aw
megpesiontong kidon diya te Timanem tanda te
peglenga tadon te peg-inang te medaet, so yan se
iling te yist mekeketin kenyo. Meneng keilangan
lobosen tadon se pedowan te pegtaking tadon te
kebenalan, so yan se iling te pan wedad yist.

9 Pegsolat ko kenyo kedengan, inikagi ko kenyo
te eked kepakay aw megdoma kaw te otaw eg-
inang te medaet. 10 Meneng se punu ko siyan,
kena iyan tepad te menge otaw weda pemenal,
aw eg-inang te medaet, aw egkeibeg te kwarta, aw
egdampas, aw egsimba te kena benal timanem, so
simpana eked kepakay se pegkita niyo te menge
otaw eg-inang te medaet, yan eked kaw peg-ogpa
dini te keneyonan. 11 Meneng se kedegdagan te
punu insolat ko kenyo, eked kaw kepakay meg-
doma te otaw egpemenal aw eglayok te kena
kandin esawa, aw egkeibeg te kwarta, aw egsimba
te kena benal timanem, aw egbaet-baet, aw
eglasing, aw egpenakaw. Eked heman kepakay
pengkey komaen kaw doma te otaw egpemenal
aw medaet se eg-inangen din iling kenyan.

12-13Se menge otaw weda pemenal te Timanem,
eked kidon peg-okom kandan, so Timanem se
meg-okom kandan. Meneng se menge otaw eg-
pemenal, yan se okomen niyo aw medaet se eg-
inangen dan. “Pelowai niyo se otaw Slyan mig-
inang te medaet.” Yan se kagi te Timanem insolat.

6

Tepad te peg-osay te otaw egpemenal

1 Na, aw doen menge sakop te Timanem doton
kenyo egpedindilay, ibeg dan ekon osayan te otaw
kena sakop te Timanem. Meneng eked iyan
kepakay. Mepiya aw osayan dan te menge sakop
te Timanem. 2Iling te nelibelan niyo den te sikita-
don egpemenal se megdoma ki Cristo meg-okom
te kedita te otaw te keneyonan te modi aldaw. Aw
okomen tadon kwani se kedita te otaw, mepakay
kaw heman meg-osay te deitek egkeinang te doma
sakop te Timanem songkani. 3 Netegahan niyo
den besi te okomen tadon kwani se menge anghil.
Yan se doun te mepakay kaw heman meg-osay
tepad te keogpa niyo dini te keneyonan. ¢ Meneng
aw doen dindil doton kenyo, egpeibingay kaw
ekon doton te otaw kena egpemenal amon osayan
kaw dan. 5Keilangan meyaya kaw kenyan, soiling
te wedad den otaw doen inenengen doton kenyo
meg-osay te menge otaw egpemenal. 6 Meneng
pengkey egpemenal kaw, egpeibingay kaw ekon
doton te howis, aw labi pa iyan medaet so otaw
kena egpemenal se eg-osay kenyo.

7Kolang se eg-inangen niyo, so egpeibingay kaw
doton te howis. Labi pa mepiya aw kelibelan niyo
se pegtindaet aw peglimbong kenyo. 8 Meneng
sikiyo menge otaw egpemenal ki Cristo se egtin-
daet aw eglimbong te doma otaw, pengkey menge
doma niyo egpemenal. 910 Nelibelan niyo besi
te eked pekeakop diya te peglowan te Timanem
se otaw gayed eg-inang te medaet. Onto niyo
eneng-enengi se kebenalan seini. Eked pekeakop
diya te peglowan te Timanem se kedita te otaw
eglayok te kena kandan esawa, aw egsimba te

kena benal timanem, aw eglakad, aw bayot, aw
egpenolis, aw otaw egpengewarta, aw eglasing,
aw egbaet-baet, aw egpenakaw. 11 Doen otaw
kidoen kenyo iling kenyan se eg-inangen dan ke-
dengan, meneng songkani binonyagan kaw den,
aw ininang kaw te Timanem otaw egpenimanerm,
aw eg-eneng-enengen te Timanem te metolid kaw
pineokit te ngadan te Pengolo tadon si Jesu Cristo,
aw pineokit te Espiritu Santo.

Lawa tadon se eg-ogpaan te Espiritu Santo

12 Pengkey mepakay aw inangen ko se kedita
te ibeg ko, meneng wedad ontong te kedita
niyan. Pengkey mepakay aw inangen ko se kedita,
meneng eked a keibeg aw meallang a te inang ko.
13 Eneng-enengi niyo ini. Benal se eg-ikegiyen te
doen kanen amon isawol diya te getek, aw doen
heman getek amon solan te kanen. Meneng eked
kepakay aw megkelagok kidon, so doen kwani
aldaw pegbatan te Timanem se getek aw Kanen.
Iling heman kenyan se lawa tadon. Ininang iyan
te Timanem kena amon meibeg kidon te kena ken-
itadon esawa, meneng ininang kidon din amon
tomolo kidon te ibeg te Pengolo tadon, aw netega-
han te Pengolo tadon se keilangan te lawa tadon.
14 Entayen pa te Timanem se lawa tadon lekat te
nematay pineoKkit te tolos din, onawa te peg-antay
din te Pengolo tadon lekat te nematay.

15 Netegahan niyo den te iling te ogpo lawa i
Cristo se lawa niyo. Yan aw migsebad kaw den
ki Cristo, eked kepakay aw ipedoma niyo se lawa
niyo diya te lawa te kepoyun. Onto iyan eked

kepakay. 16 Netegahan niyo den heman, aw lo-
mayok se otaw te kepoyun, yan meinang sebad se
lawa dan, so doen kagi te Timanem tapay insolat,
“Megsebad se lawa te dowa otaw siyan.”

17 Meneng pengkey sinu se memenal te Pengolo
tadon, megsebad se pedowan din diya kandin.

18 Tka niyo eg-inabut te kena kenyo esawa. Se
lawa, wedad labut te kedita te doma sala, meneng
se otaw eglayok te kena kandin esawa, mekesala
sikandin pineokit te lawa din. 19 Nelibelan niyo
den besi ini. Se lawa niyo, yan se eg-ogpaan te
Espiritu Santo imbegay te Timanem kenyo, aw
kidoenlamig songkani. Yan se doun te kena kenyo
selawa niyo, meneng Timanem se tig-apo kenyan,
20 so ont0 meelaga se imbayad din kenyo. Yan
keilangan mépiya se inangen niyo amon iduyun se
Timanem.

7

Tepad te pegpengognan

1 Nayan, seini se meikagi ko tepad te insa in-
solat niyo kanak. Aw eked pengognan se otaw,
mepiya iyan. 2 Meneng aw mengognan se otaw,
keilangan melobos se pedowan din diya te esawa
din amon eked keboyo te medaet. 3 Se meama,
keilangan mengimanday te esawa din. Se bayi he-
man, keilangan mengimanday te esawa din. 4 So
diya te otaw mengognan, eked ketig-apo te bayi se
kandin lawa, meneng metig-apo0 te kandin esawa.
Onawa heman niyan se meama, eked sikandin
peketig-apo te kandin lawa, meneng metig-apo te
kandin esawa. 5 Ika niyo eg-eked te pegpeleyokay

singed aw megsebad se pedowan niyo te eked kaw
pegpeleyokay te pila se aldaw amon tomayod kaw
megtawal-tawal. Pegkepenga niyan, toda kaw
pegpeleyokay amon eked kaw keboyo i Satanas
pineokit te ibeg te lawa niyo. 6 Yan se inikagi ko
kenyo kena amon legesen ko sikiyo mengognan,
meneng amon ketegahan niyo te mepakay diya
kanak aw mengognan kaw. 7 Pengkey ibeg ko
meiling kaw peden kanak so wedad esawa ko,
meneng netegahan ko te lekat te Timanem se
mebatog inangen te teg sebad-sebad otaw.

8 Seini se kagi ko diya te menge otaw weda
pengognan aw diya te menge otaw balo. Mepiya
aw eked kaw pengognan iling kanak. ° Meneng
aw eked kaw peketameng te ibeg niyo, mepiya aw
mengognan kaw, so aw onto se ibeg niyo mengog-
nan, labi pa mépiya aw mengognan kaw.

10 Seini se isogo ko diya te kedita niyo doen
esawa. Kena lekat kanak se sogo seini, meneng
lekat te Pengolo. Eked kepakay aw tomanan
se bayi te esawa din. 11 Meneng aw somoway
sikandin te esawa din, keilangan eked pengognan
diya te doma meama, meneng meépiya aw moll

heman toda doton te kandin esawa. Eked heman
kepakay aw somibwan se meama te esawa din.

12-13 Doen pa ikegiyen ko diya te doma otaw
pengkey weda ini keliwati lekat te Pengolo. Seini
se punu ko kenyo. Eked sibwani te otaw egpe-
menal se esawa din kena egpemenal meibeg meg-
doma kandin, 14 so aw egpemenal se sebad otaw,
kena mediy0 lekat te Timanem se esawa din weda
pemenal. Iling heman kenyan se menge bata dan,
so medapag dan diya te Timanem. Kena dan iling

te bata te otaw kena egpemenal. 15 Meneng se
otaw kena egpemenal, aw ibeg din tomanan te
esawa din egpemenal, mepakay iyan. Eked peg-
tameng se otaw egpemenal, so ibeg te Timanem
eked kidon pegleges te doma. 16 Pengkey temen-
gan niyo se esawa niyo kena egpemenal, meneng
eked niyo ketegahi aw memenal dan.

Keilangan tekingan se ibeg te Pengolo

17Keilangan tomaking se teg sebad-sebad keni-
tadon te ibeg te Pengolo tadon, aw tomayod kidon
heman te keogpa te pegpenenalan tadon te tawal
te Timanem. Yan se ipegpunu ko diya te kedita
te otaw egpemenal. 18 Aw netoli den se meama
te weda pa ketawal te Timanem, keilangan eked
sikandin keyaya te netoll sikandin. Aw weda
pa sikandin ketoli, kena den keilangan tolien
sikandin. 19 Pengkey tolien se otaw aw eked
tolii, kena niyan se meelaga diya te Timanem,
meneng yan se meelaga aw toloen tadon se punu
te Timanem kenitadon. 20 Mépiya aw tomayod
se teg sebad-sebad kenitadon kidoen te keogpa te
pegpenenalan tadon te tawal te Timanem. 21 Aw
allang kaw te pegtawal te Timanem kenyo, wedad
beloyan. Meneng aw ibeg te tig-ap0o megpelowa
kenyo, lowa kaw. 22 Pengkey allang kaw pa,
meneng iling kaw den te kena allang, so impelowa
kaw te Pengolo lekat te sala. Aw sikiyo kena allang
te pegtawal te Timanem kenyo, neinang kaw den
iling te allang, so tinig-apo kaw den i Cristo. 23 So
onto meelaga se imbayad din kenyo, yan ika niyo
egpeallang diya te doma otaw. 24 Yan menge

kedowa ko, keilangan megpedeleg se teg sebad-
sebad kenyo te pegsebad niyo diya te Timanem
iling te keogpa niyo te pegpenenalan niyo te tawal
te Timanem.

Tepad te menge otaw weda pengognan aw
menge bayi balo

25 Nayan, tomaba a te insa niyo tepad te menge
otaw weda pengognan. Wedad punu ikeliwat ko
kandan lekat te Pengolo tadon, meneng pineokit
te keido din kanak, egkeseligan a, aw seini den se
aneng-aneng ko.

26 Mépiya aw tomayod kaw te keogpa niyo
songkani, so doen kelimahan agpet den domateng
kenitadon. 27 Aw doen den esawa niyo, ika niyo
egpesibwanay. Aw wedad esawa niyo, ika niyo eg-
pengognan. 28 Meneng aw mengognan kaw, kena
iyan sala. Se ibeg ko olo, eked kaw peden detengi

te kelimahan egdateng diya te menge otaw doen
esawa.
29Menge kedowa ko, ibeg ko ketegahan niyo ini.

Agpet den se aldaw te pegliko te Pengolo tadon.
Yan lekat seini, pengkey doen esawa niyo, ika niyo
eglenga te pegtaking niyo te Timanem. 30 Pengkey
melido kaw, pengkey meluba kaw, pengkey doen
kedonan niyo aw wedad, aw den iyan, so sebad olo
se egtekingan niyo. 31 Pengkey eg-ogpa kaw dini te
keneyonan, meneng ika niyo eglenga te pegtaking
niyo ki Cristo amon gayed kaw meketoman te ibeg
te Timanem, so megkewedad se keneyonan seini
te eked den kenamay.

32 Theg ko peden, wedad ketetana niyo, so se
telaki, yan se mebatog din eneng-enengen olo se
ibeg te Pengolo tadon amon meluba se Pengolo

kandin. 33 Meneng se meama doen esawa, yan se
eked kebatog metibok se aneng-aneng din tomak-
ing ki Cristo, so eneng-enengen din heman se ibeg
te esawa din amon meluba se esawa din kandin,
3450 egketenga se ibeg din. Iling heman kenyan se
bayi, so se laga, mebatog din tiboken se pedowan
din diya te ibeg te Pengolo tadon, amon melinis
se lawa din aw aneng-aneng din. Meneng se bayi
doen esawa, yan se gayed din eneng-enengen se
ibeg te esawa din amon meluba se esawa din
kandin. 35 Eked a keibeg aw kelimahan kaw pi-
neokit te inikagi ko, meneng ibeg ko megtabang a
kenyo amon meg-inang kaw te meépiya, aw tomak-
ing kaw te Pengolo tadon te kedakel te pedowan
niyo.

36 Na, aw doen otaw kidoen kenyo doen bata
din laga metesan den weda din pepengognani,
aw toda meg-aneng-aneng se amay te meépiya aw
doen esawa te bata din, mepakay aw tomanen
din se ibeg din siyan. Aw mengognan se bata din,
kenaiyansala. 37Meneng aw meg-aneng-aneng se
amay te eked palos pepengognani se bata din laga,
aw wedad megleges kandin, aw lekat te kandin
ibeg, kena medaet aw eked pepengognani te amay
se bata din. 38 Mépiya heman aw ipepengognan te
amay se bata din, meneng labi pa mepiya aw eked
pepengognani se bata din.

39 Eked kepakay aw somoway se bayi te esawa
din singed aw matay se meama. Meneng aw
matay se meama, mepakay aw toda mengognan
se bayi balo, meneng keilangan egpemenal te Pen-
golo tadon se pengognanen din. 40 Meneng se
aneng-aneng ko, labi pa besi meluba se balo aw

eked toda pengognan. Aneng-aneng ko, Espiritu
Santo se migtolada kanak kenyan.

8
Tepad te pegkaen te pengelapen imbegay diya te
inotaw

1Nayan, tomaba a te insa niyo tepad te pegkaen
niyo te pengelapen imbegay diya te inotaw egseli-
gan te otaw kena egsalig te Timanem. Onto benal
se inikagi niyo te netegahan te kedita tadon se
kebenalan tepad te pegkaen te pengelapen imbe-
gay diya te inotaw. Meneng ika niyo egkelibel
kani. Aw meg-aneng-aneng kaw te netegahan
niyo se kedita, yan se kelekatan te pegduyun
niyo te kenyo pegkeotawun, meneng medaetiyan.
Meneng aw megpedekelay kaw te pedowan, yan
se kelekatan te pegpetebangay niyo tepad te peg-
taking niyo te Pengolo tadon. 2 Aw meg-aneng-
aneng se otaw te netegahan din se kedita, kolang
pa se pegketaga-taga din. 3 Meneng se otaw dakel
se pedowan din diya te Timanem, yan se otaw
ipetaga-taga te Timanem te bata din den.

4 Nayan, tepad te pegkaen te pengelapen im-
begay diya te inotaw, benal se inikagi niyo te
kena onto timanem se egbegayan dan. Benal
heman se inikagi niyo te o0lo sebad se Timanem.
5 Pengkey doen menge doma otaw eg-aneng-
aneng te medita se timanem aw pengolo doton te
langit aw dini heman te tana, 8 meneng diya ken-
itadon egpemenal, olo sebad se Timanem Amay.
Sikandin se eglekatan te kedita aw egtekingan ta-
don. Sebad heman se Pengolo tadon aw yan siJesu
Cristo. Pineokit kandin, ininang te Timanem se

kedita, aw pineokit kandin, mekepedapag kidon
diya te Timanem.

7 Pengkey benal te wedad doma timanem,
meneng doen pa menge otaw doton kenyo weda
dan keleseb te kebenalan siyan. Timaking dan te
ketanem te otaw egdogso aw egpengaen te penge-
lapen ipegbegay diya te inotaw. Yan se ketanem
dan kedengan te weda dan pa pemenal ki Cristo.
Pengkey lamig songkani, aw kanen dan se penge-
lapen imbegay diya te inotaw, eden dan aw doen
labut dan te pegpemasa te inotaw siyan. So weda
dan pa keleseb te kebenalan, eden dan aw meke-
sala dan pineokit te pegkaen dan te pengelapen
imbegay diya te inotaw. 8 Meneng kena kanen
se mekepedapag kenitadon diya te Timanem, so
pengkey komaen kidon kenyan, aw pengkey eked
kidon kaen kenyan, kena niyan se onto ibeg te
Timanem.

9Yan pengkey mepakay kaw komaen te penge-
lapen imbegay te doma otaw diya te inotaw aw
meibeg kaw, meneng peg-aha kaw amon wedad
otaw meboyo meg-inang te sala pineokit te peg-
iling dan kenyo, so weda dan onto ketaga-taga te
kebenalan. 10 Pengkey netegahan niyo se kebe-
nalan, aw simpana komaen kaw te pengelapen
imbegay doton te simbahan te inotaw, aw Kki-
taen kaw te doma otaw weda onto ketaga-taga te
kebenalan, yan se labi pa mekebegay kandin te
eneg te peg-iling kenyo komaen, pengkey aneng-
aneng din medaet iyan. 11 Aw yan se inangen
niyo lekat te pegketaga-taga niyo te kebenalan,
megkedaet se doma niyo, siyan weda onto ketaga-
taga te kebenalan, pengkey sikandin se kedowa

niyo te pegpemenal, siyan impelowa pineokit te
pegkematay i Cristo. 12 Aw pineokit te inang niyo
megkedaet se aneng-aneng te doma niyo, Siyan
weda pa onto ketaga-taga te kebenalan, kena 0lo
sikandin se keselaan niyo, meneng mekesala kaw

heman ki Cristo. 13 Yan aw mekesala se kedowa ko
pineokit te pegkaen ko, yan se doun te eked a den

palos kaen te pengelapen imbegay diya te inotaw,
amon eked sikandin pegkedaet pineokit kanak.

9

Mepakay inangen te sogounun i Cristo

1Siaken, mepakay a peden memalli te inangen
ko, so siaken se sogounun i Cristo, aw kinita ko
se Pengolo tadon si Jesus, aw sikiyo se nemenal
kandin pineokit te pegtolada ko. 2 Pengkey doen
doma otaw eg-aneng-aneng te kena a sogounun i
Cristo, meneng sikiyo se netaga-taga kenyan, so
pineokit te pegtolada ko, nemenal kaw aw yan
se pengilala te sogounun a i Cristo. 3 Yan se
ipegtaba ko diya te menge otaw eked pemenal
te insogo a din. 4 Pengkey weda a niyo togpoi,
meneng ika niyo eg-aneng-aneng te eked iyan
kepakay. > Simpana doen esawa ko, mepakay
aw ipetaking ko pengkey kenan a pesalo, so doen
man esawa ipegpetaking te menge doma sogou-
nun i Cristo, pengkey si Pedro aw menge kedowa
i Jesus. 6 Pengkey weda kay togpoi te menge
simbahan, meneng ika niyo eg-aneng-aneng te olo
sikami si Bernabe se keilangan megterbaho amon
doen ibayad day te kanen, 7 so se otaw megpagod,
keilangan doen ontong din. Wedad palos sondalo

menogpo te kandin pegkeotawun. Wedad heman
otaw eked kaen te pongo te intanem din. Wedad
heman otaw telediyaga eked inem te gatas lekat
te baka tinonggoan din.

8 Lekat te keogpa tadon se tegdeyanan ko seini,
meneng onawa heman se tolada diya te kagi te
Timanem insolat, 9 so doen punu te Timanem
ingkeliwat i Moises insolat,

“Aw megterbaho se baka, eked pongosi, amon

mekekaen.” o
Na, pegpunu te Timanem kenyan, kena olo baka

se eg-eneng-enengen din, 19 so ibeg din sikitadon
se doen képiyaan. Insolat iyan amon ketegahan ta-
don te keilangan doen ontong te otaw megtolada
te kagi te Timanem. Pengkey otaw menanem aw
otaw meglegani, doen ontong dan egpelimanan.
11 Sikami egtolada, iling kay te otaw nenanem te
pawa, so se kebenalan tepad te Timanem, yan se
intanem day kidoen kenyo. Yan kena medaet aw
doen ibegay niyo kenami, siyan keilangan day te
kelikit te aldaw. 12 Aw mepakay se pegpenogpo
niyo te menge doma menenolada, sikami se labi
pa niyo togpoan, so sikami se ona migtolada
kenyo.

Pengkey mepakay aw memoyo kay te togpo
lekat kenyo, meneng weda kay palos pemoyo.
Pengkey nelimahan kay, meneng weda kay palos
pemoyo lekat kenyo, amon eked kebelebagi se
menge otaw menenalan te Meépiya Indan intolada
day tepad ki Cristo. 13 Netegahan niyo den ini. Se
menge otaw egterbaho doton te dakel simbahan
te Judiyo doton te Jerusalem, yan se doen ilas dan
diya te kanen egpengibingen doton te simbahan



1 Korinto 9:14 XXVi 1 Korinto 9:20

te Judiyo. Se menge otaw egsonog te ayam-ayam
doton te dakel simbahan te Judiyo, yan se begayan
te tenga te kanen kidoen ipegpemegay diya te
Timanem. 41Iling kenyan, migpunu se Pengolo
tadon te keilangan togpoan te otaw menenalan se
otaw megtolada kandan te Meépiya Indan tepad ki
Cristo.

15 Meneng siaken, weda a palos pemoyo lekat
kenyo. Se tod ko te pegsolat ko kani, kena
amon megpetogpo a kenyo, so kena niyan se ibeg
ko. Wedad otaw meketoda te peg-eked ko te
pegpenogpo niyo kanak. 16 Eked ko duyuni se
pegkeotawun ko te migtolada a te Mepiya Indan,
so insogo a te Timanem megtolada kenyan, aw
ipelumun a din aw eked a tolo. 17-18 Meneng aw
lekat te kanak ibeg se pegtolada ko, yan se ontong
ko aw togpoan a. Meneng kena iyan lekat te kanak
ibeg, so insalig te Timanem kanak se pegtolada te
Mepiya Indan tepad ki Cristo, aw se keluba ko te
pegtolada ko, yan se ontong ko pengkey eked ko
sikiyo petogpoi. Pengkey mepakay aw togpoan a
te otaw toledaan ko te Mépiya Indan, meneng eked
a palos pemoyo te togpo lekat kandan.

19 Pengkey mepakay aw memalli a peden te
inangen ko, aw wedad otaw mekeleges kanak,
meneng migpeinang a iling te allang megtabang
te kedita te otaw, amon pineokit kanak, medita
se otaw memenal ki Cristo. 20 Seini se eg-inangen
ko. Aw menge Judiyo se toledaan ko, egtoloen ko

se ketanem dan amon memenal dan te kebenalan
itolada ko. Pengkey netegahan ko te mepakay aw

eked ketolo se punu ingkeliwat i Moises, meneng
egtoloen dan se menge punu siyan, aw yan tomolo

a heman kenyan amon memenal se menge Judiyo
te kebenalan itolada ko tepad ki Cristo. 21 Aw
menge otaw kena Judiyo se toledaan ko, tomaking
a heman kandan te eked tolo te punu ingkeliwat
1 Moises, amon memenal heman se menge otaw
kena Judiyo ki Cristo. Meneng kena te linépangan
ko se punu te Timanem, meneng se kebenalan,
timold a man ki Cristo. 22 Peg-ilingan ko se inang te
menge otaw weda onto ketoledai tepad te pegtak-
ing ki Cristo, amon ketebangan ko dan. Gayed a
timaking te inang te kedita te otaw, amon pineoKkit
te pegtolada ko, doen menge otaw mekelowa lekat
te pegpelumun te Timanem. 23 Yan se eg-inangen
ko amon ketegahan te kedita te otaw se Mepiya
Indan tepad ki Cristo, aw amon mekeontong a
heman doton te langit.

24 Netegahan niyo den, aw doen koya, pengkey
medita se otaw komagnan, meneng sebad 0lo se
kebegayan te ontong. Tayod kaw heman te peg-
taking niyo ki Cristo amon mekekinawa kaw he-
man te kenyo ontong. 25 Se kedita te otaw komag-
nan, doen eked dan kepakay inangen amon eked
ketostos se kagsen dan. Aw tomayod dan kenyan,
doen mekeabat te ontong, pengkey ininang iyan
te dawen melanes te eked kenamay. Meneng sik-
itadon egpemenal ki Cristo, ibeg tadon kinewaen
se ontong wedad palos temanan. 26 Yan se doun
te egpekagsen a te pegtaking ko ki Cristo, iling te
otaw egpekagsen se egkagnan lamig domateng te
temanan. Iling a heman te otaw egpesontokay
gayed egpekesogat te timbang din. 27 Gayed ko
egnedamen se lawa ko te sontok amon melomi ko

meibing se lawa ko, so eked a keibeg te penga te
pegpeakop ko te doma otaw, eked a pekeakop se
kanak.

10

Eked pegsimba te kena benal timanem

1Tbeg ko, eneng-enengen niyo tepad te menge
kemonaan tadon gebii, siyan timaking ki Moises
doton te kebigtilan. Nesempengan se kedita dan
te labon impedoma te Timanem diya kandan,
aw yan se tinekingan dan. Minokit se kedita
dan diya te dalan ininang te Timanem kandan
kidoen te tenga-tenga te dagat iningedanan Dagat
Melalag. 2 Pineokit te pegtaking dan te labon aw
peg-okit dan timala te dagat, iling te binonyagan
se kedita dan kidoen, so nelobos se pedowan dan
timaking ki Moises. 3 Kimaen se kedita dan te
pan imbegay te Timanem kandan. 4 Mininem se
kedita dan te wayeg imbegay te Timanem kan-
dan, so impetebol iyan i Cristo lekat te bato, aw
sikandin se nenabang kandan pengkey kenan dan
pesalo. > Meneng pengkey meépiya se tabang te
Timanem kandan, pilabok 0l0 se timaking te ibeg
te Timanem. Yan neopal se Timanem kandan,
aw impelumun dan. Medita se nematay doton te
kebigtilan inokitan dan.

6 Na, se kedita te neinang te kemonaan tadon,
yan se gegonan tadon amon eked kidon taking
te medaet ibeg te pedowan tadon iling kandan.
7Yan ika niyo egsimba te kena benal timanem,
iling te ininang te medita doma dan. Doen kagi
te Timanem insolat te kelikit te pegsimba dan
te kena benal timanem, gayed dan kimaen aw

mininem, aw penga niyan simayaw dan. 8 Eked
kepakay aw lomayok kidon te kena kenitadon
esawa, iling te ininang te medita doma dan, so
yan se doun te impelumun dan te Timanem, aw
kelowan teg telo melalan se otaw negela te sebad
olo se aldaw. 9 Eked heman kepakay aw tendaen
tadon se Pengolo pineokit te peg-inang tadon te
kena ibeg din, so doen menge kemonaan tadon
migtanda te Pengolo, aw yan impetongka din dan
te memokan aw nematay dan. 10 Eked heman
kepakay aw megbelisi kidon te medaet tepad te
Timanem, so doen kemonaan tadon migbelisi, aw
yan se inimetayan te anghil insogo lekat te langit.

11 Neinang se kedita niyan te kemonaan tadon
amon ketegahan tadon te metoman kidon ipelu-
mun aw meg-inang kidon te medaet. Nesolat
iyan amon eked kidon peg-iling kandan, so agpet
den se temanan te keneyonan. 12 Yan aw doen
otaw eg-aneng-aneng te mepiya se eg-inangen din,
yan se otaw keilangan megpekeaha amon eked
sikandin keboyo i Satanas megpekesala. 13 Se
tanda neokitan niyo, onawa iyan te tanda egkeok-
itan te menge doma otaw. Meneng egkeseligan
se Timanem, so eked kaw din peokiti te tanda
1 Satanas eked niyo kebatog. Aw tendaen kaw,
doen dalan inangen te Timanem amon mekelowa
kaw, aw begayan kaw din heman te eneg amon
meketayod kaw kenyan.

14 Na, menge kedowa ko egkedekelan ko te pe-
dowan, ika niyo eg-inabut diya te pegsimba te
kena benal timanem. 1> Doen inenengen niyo, aw
yanmikagiakenyo te eneng-enenginiyo aw benal

se intolada ko. 16 Seini se mépiya inangen tadon
aw metipon kidon, amon eneng-enengen tadon
se pegkematay 1 Cristo kenitadon. Aw minem
kidon te tabo, ona kidon megtawal-tawal diya te
Timanem aw megpesiontong kidon diya kandin
kenyan. Aw minem kidon diya te tabo siyan,
yan ipetaga-taga tadon te migsebad kidon den ki
Cristo pineokit te dipanog din te pegkematay din
doton te kros. Aw komaen kidon te pan binela-
bela, yan ipetaga-taga tadon heman te migsebad
kidon den ki Cristo pineokit te lawa din nematay
doton te kros. 17 So doen 0lo sebad pan, yan kete-
gahan tadon te pengkey medita kidon egpemenal,
meneng sebad se neekopan tadon, so sebad 0lo se
pan iteped diya te kedita tadon.

18 Eneng-enengi niyo heman se ketanem te
menge Judiyo. Aw egsimba dan, egduyun dan
te Timanem pineokit te pegpengimatay dan te
ayam-ayam ipegpemegay, aw se otaw egpengaen
te pengelapen egteniyen, yan se otaw egpeakop
diya te pegduyun dan te Timanem. 19Iling he-
man kenyan se otaw memegay te kanen diya te
inotaw, so megpeakop dan heman diya te peg-
duyun te kena benal timanem. Meneng ibeg
ko, ketegahan niyo te wedad palos ontong dan
kenyan. Eked heman ketebangi se otaw egsimba
te inotaw. 20 Aw doen kanen ibegay te otaw kena
egsimba te Timanem, se onto dan begayan te
kanen, yan se menge bosaw. Kena Timanem se
iduyun dan. Eked a keibeg aw mesakop kaw te
bosaw. 21 Eked kepakay aw minem kaw kidoen
te tabo impunu te Pengolo amon iduyun sikandin,
aw penga niyan minem kaw heman kidoen te

tabo egtewal-tewalan dan te bosaw. Eked heman
kepakay aw komaen kaw te pan impunu te Pen-
golo, aw penga niyan komaen kaw heman diya
te kénanan te otaw egduyun te bosaw. 22 Aw iling
kenyan se eg-inangan niyo, meopal se Pengolo
kenyo. Eked kaw pekelowa te pegpelumun din
kenyo.

23 Pengkey mepakay aw inangen ko se kedita
mepakay diya te Timanem, meneng eked a, so
wedad ontong te kedita niyan. Pengkey doen
mepakay tadon inangen, meneng eked tadon iyan
inangi, so eked tadon ketebangi se menge doma
otaw egpemenal. 24 Pengkey eden se inangen
te otaw, kolang se tod din aw olo sikandin se
mekeontong, meneng keilangan mekeontong he-

man se doma otaw. o
25 Na, aw doen pengelapen ibeligya doton te

pedyanan, mepakay aw kanen niyo iyan, pengkey

eden. Aw mengabat kaw, ika niyo den eg-insa

aw eden pengelepeni se inabat niyo, amon wedad

keeneng-enengan niyo. 26 Mepakay aw kanen niyo

iyan, so doen kagi te Timanem insolat,

“Lekat te Pengolo se kedita dini te keneyonan, so
sikandin se mig-inang te kedita.”

27 Na, aw tewalen kaw komaen doton te balay
te otaw kena egsalig ki Cristo, aw doen ibeg
niyo domoton, mepakay iyan. Pengkey eden se
ipekaen din kenyo, mepakay iyan kanen. Ika
niyo den eg-insa aw eden se ipekaen kenyo, amon
wedad keeneng-enengan niyo. 2829 Meneng aw
doen otaw mikagi diya kenyo te tapay iyan
imbegay diya te inotaw, ika niyo egpengaen
kenyan amon wedad keeneng-enengan te otaw

simabi kenyo, so pengkey eked pegkedaet se
kenyo aneng-aneng, meneng megkedaet beling se
kandin aneng-aneng.

Pengkey komaen a aw eked, wedad otaw meke-
sila kanak pengkey weda peg-onawa se aneng-
aneng day, 30 so aw megpesiontong a te kanen ko,
eked kepakay aw silahen a tanda te pegkaen ko te
pinesiontongan ko diya te Timanem.

31 Nayan, pengkey eden se inangen tadon,
pengkey komaen kidon, aw pengkey minem Kki-
don, keilangan iduyun tadon se Timanem pi-
neokit te kedita te inangen tadon. 32 Keilangan
mepiya se kedita te eg-inangen niyo amon eked
pegkedaet se pedowan te doma otaw, pengkey
Judiyo aw kena Judiyo, pengkey otaw egpeme-
nal te Timanem. 33 Peg-iling kaw kanak, so ibeg
ko ketebangan se kedita te otaw. Kena olo ke-
naken képiyaan se eg-eneng-enengen ko, meneng
eg-eneng-enengen ko heman se képiyaan te kedita
te doma otaw, so ibeg ko mekelowa dan lekat te
sala.

11

1 Taking kaw kanak, so si Cristo se egtekingan
ko.

Tepad te pegtedong te olo diya te simbahan

2 Na, mepiya se ininang niyo, so gayed a niyo
egkeeneng-enengan, aw egtekingan niyo heman
se ketanem intolada ko kenyo. 3 Meneng ibeg ko
ketegahan niyo ini. Si Cristo, yan se olo te kedita
te meama, aw se meama yan se olo te esawa din,
aw se Timanem Amay yan se olo i Cristo. 4 Aw
megsimba kaw, aw tedongan te meama se olo

din te pegtawal-tawal din aw pegkeliwat din te
kagi te Timanem, yan mekeyéyaay sikandin, so
kena din egbesahan si Cristo. 5 Meneng aw wedad
tedong te bayi te pegtawal-tawal din aw pegkeli-
wat din te kagi te Timanem, mekeyéyaay sikandin,
so kena din egbesahan se meama. Se bayi wedad
tedong, yan se iling te bayi binolo se olo din, 6 so
aw eked keibeg se bayi megtedong te olo doton
te simbahan, yan se pengilala te eked din toloi
se meama. Mepiya beling aw domeleg sikandin
megpegopit iling te bawa te meama. Meneng aw
mekeyéyaay se bayi bolowen aw mebaba se logay
din, yan meépiya aw tedongan se olo din. 7 Se
meama, eked kepakay aw tedongan se olo din aw
megtawal-tawal, so yan se pengilala te ininang
te Timanem se meama melangkaw diya te kedita
dini te keneyonan. Meneng se bayi, yan se keilan-
gan megtedong te olo din aw megtawal-tawal, so
yan se pengilala te egtolo se bayi te meama. & Gebii
te peg-inang te Timanem ki Adam aw si Eva, kena
lekat te bayi se meama, meneng lekat te meama se
bayi. 9 Kena aw meama se ininang amon meluba
se bayi, meneng bayi se ininang amon meluba se
meama. 10Yan mepiya aw megtedong se bayi te
olo din doton te simbahan, amon pengkey menge
anghil metaga-taga te egpemasa se bayi te meama.
11 Meneng eked kepakay diya te Pengolo aw eked
pegpetebangay se meama aw bayi. 12 Gebii te
peg-inang te Timanem te otaw, inabat din se bayi
lekat te meama, penga niyan ipetebaw din heman
se meama lekat te bayi, meneng se kedita niyan,
tomalag lekat te Timanem.

13 Eneng-enengi niyo ini. Medaet se bayi
megtawal-tawal diya te Timanem doton te sim-
bahan aw wedad tedong din. 14 Netegahan ta-
don diya te pedowan tadon te eked kepakay
aw melayat se logay te meama iling te bayi.
15 Netegahan tadon heman te mepiya aw melayat
se logay te bayi, so yan se keluba din. Imbegay
te Timanem se melayat logay diya te bayi amon
ketegahan te keilangan tedongan se olo te bayi
aw megtawal-tawal doton te simbahan. 16 Aw
doen otaw eked pemenal te inikagi ko tepad te
pegtedong te bayi te olo, seini se itaba ko kandin
te yan se ipegtolada day, aw egtekingan iyan te
kedita te otaw egpemenal te Timanem pengkey
kenan.

Pegkaen te pengilala te pegkematay te Pengolo

17 Na, tepad te modi pegtolada ko kenyo, eked
ko sikiyo duyuni, so medaet se eg-inangen niyo.
Pegtipon niyo te pegsimba, doen egpekebelabag
te pegkinawa niyo te mepiya. 18 Tagna ikegiyen
ko kenyo, dinineg ko te egpedatay kaw ekon te
pedowan pengkey kidoen te simbahan niyo, aw
nepuluk se pedowan ko aw benal iyan. 19 Doen
képiyaan aw weda pegsebad se pedowan niyo,
so pineokit kenyan, ketegahan aw sinu se egtak-
ing te kebenalan. 20 Medaet se eg-inangen niyo,
so pengkey egtipon kaw ekon komaen amon
keeneng-enengan se pegkematay te Pengolo ta-
don, meneng kena kaw egpemasa kandin. 21 Aw
egdateng se oras te pegkaen, gayed kaw ekon
egkegallat se egpengaen. Kena kaw ekon egta-
gad te doma otaw, aw kena kaw ekon egtalad

kandan. Yan se doun te medita se melasing, aw
bellosen se doma, so wedad den kanen. 22 Medaet
se eg-inangen niyo. Aw o0l0 kanen se ibeg niyo,
labi pa mepiya aw komaen kaw doton te kenyo
balay, amon eked keyaya se doma otaw egpeme-
nalwedad kanen. Eked a duyun te eg-inangen niyo
slyan, S0 onto iyan medaet diya te Timanem.

23 Seini se intolada te Pengolo kanak, siyan in-
gkeliwat ko kenyo kedengan tepad te peg-aneng-
aneng te pegkematay te Pengolo. Te delem te
weda pa dekepi si Jesus, nengabat sikandin te
pan, 2aw penga te pegpesiontong din, binela-bela
din iyan aw minikagi, “Se pan seini, yan se lawa
ko imetayan amon mekelowa kaw. Inangi niyo
iling kani amon gayed a niyo keeneng-enengan.”
25 Penga te pegkaen dan, inabat din heman se
tabo aw minikagi, “Se meinem seini, yan se pengi-
lala te doen kaling peokit ininang te Timanem
pineokit te dipanog ko. Kelikit niyo minem iling
kani, inangi niyo ini te doen peg-aneng-aneng
niyo kanak.”

26 Yan dalem te eked pa liko se Pengolo, kelikit
te pegkaen niyo te pan aw peg-inem niyo diya
te tabo, ipetaga-taga niyo te nematay se Pengolo
amon megpelowa kenyo. 27 Yan aw doen otaw
komaen te pan aw minem, aw weda kelobos se
pedowan din, yan se otaw ipelumun te Timanem,
so kena sikandin egpemasa te lawa aw dipanog
te Pengolo. 28 Yan keilangan ontd tadon ehaen
se kenitadon pedowan te eked kidon pa kaen te
pan aw inem. 29 Aw doen otaw makop komaen
aw minem, aw eked din eneng-enengi te yan se
pengilala te pegkematay te Pengolo, yan se otaw

mekekinawa te pelumun lekat te pegkaen din aw
peg-inem. 30 Yan se doun te nesekitan se medita
doton kenyo, aw migkelomay, aw doen heman
nematay. 3! Meneng aw ona tadon ehaen se ken-
itadon pedowan aw melobos te eked kidon pa
kaen, yan eked kidon pelumuni. 32 Meneng aw
impelumun kidon den te Pengolo, mépiya iyan,
so yan se tolada din kenitadon te keilangan to-
molo kidon kandin, amon eked kidon pekeakop
te pelumun din te modi aldaw diya te otaw kena
egpemenal.

33 Yan menge kedowa ko, aw megtipon kaw
komaen te pan pengilala te lawa te Pengolo,
keilangan megpetegaday kaw. 34 Aw doen otaw
eked peketagad te doma otaw, mepiya aw komaen
sikandin doton te kandin balay, amon eked kaw
pelumuni te Timanem kidoen te kenyo pegtipon.
Na, se doma insa niyo kanak, yan se tebahen ko
aw domateng a kidoen kenyo.

12

Tepad te ipegpemegay te Espiritu Santo

1 Nayan menge kedowa ko, ibeg ko ontd niyo
kelebetan tepad te ipegpemegay te Espiritu Santo.
2 Netegahan niyo te gebii te weda kaw pa taking
ki Cristo, neallang kaw so timolo kaw te kena be-
nal timanem, siyan kena eg-ikagi, so neibing kaw
timold kandan. 3 Megtolada a den kenyo amon
ketegahan niyo aw Espiritu Santo se egbaya-baya
te otaw. Aw doen otaw menollon ki Jesus, kete-
gahan niyo te kena Espiritu Santo se egbaya-baya
kandin. Meneng aw mikagi se otaw te si Jesus se

Pengolo din, yan ketegahan niyo te Espiritu Santo
se eghaya-baya kandin.

4 Pengkey medita se kemolo te ipegpemegay
din diya kenitadon, meneng olo sebad se egpe-
megay, aw yan se Espiritu Santo. 5> Doen heman
medita kemolo te inang tadon amon megpeteban-
gay kidon, meneng sebad 0lo se Pengolo toloen
tadon. © Medita se kemold te terbaho tadon,
meneng sebad se Timanem egpemegay te keseg
diya te kedita tadon egterbaho. 7 Se teg sebad-
sebad kenitadon, doen den kebiyasa imbegay te
Espiritu Santo diya kenitadon amon megtabang
kidon te doma otaw egpemenal. 8 Se sebad otaw,
doen imbegay te Espiritu Santo kandin kebiyasa
amon megtolada te kebenalan diya te doma otaw.
Se sebad otaw, doen imbegay te Espiritu Santo
kandin kebiyasa amon meg-indan-indan te tolada
amon mekelabet se doma otaw. 9 Se doma otaw,
doen imbegay te Espiritu Santo kandin dakel
pegsalig diya te Timanem amon meketabang te
doma otaw. Se doma, doen imbegay te Espiritu
Santo kandin kebiyasa megpegoli te menge ke-
molo te mesakit. 10 Doen heman doma binegayan
te Espiritu Santo te kebiyasa amon mekeinang te
metolos inang diya te doma otaw. Doen doma
otaw mekekeliwat te kagi te Timanem. Se sebad
otaw, doen imbegay kandin kebiyasa amon kete-
gahan din aw kenan lekat se tolos, aw lekat iyan
te Timanem aw lekat te bosaw. Se sebad otaw,
doen imbegay kandin amon mekeikagi te menge
doma kagi eked din kelebeti. Se sebad otaw, doen
imbegay kandin kebiyasa amon mekeobad te kagi
eked kelebeti. 11Se kelekatan te kedita te kebiyasa



1 Korinto 12:12 XXXViii 1 Korinto 12:20

slyan, yan se Espiritu Santo, aw lekat te ibeg din
egpemegay diya te teg sebad-sebad kenitadon eg-
pemenal.

12 Na, se lawa te otaw, pengkey medita se ke-
molo diya te lawa, meneng sebad olo se lawa,
so se kedita te kinemoloan niyan netibok diya te
sebad lawa. Iling heman te menge kemolo diya
te lawa se kedita tadon egpemenal, so pengkey
medita kidon, meneng migsebad kidon diya ki
Cristo. 13 So se kedita tadon, pengkey Judiyo aw
kena Judiyo, aw pengkey allang aw kena allang,
meneng binonyagan se kedita tadon pineoKkit te
Espiritu Santo amon meinang kidon sebad lawa,
aw binegayan se kedita tadon te Espiritu Santo
meg-ogpa diya te pedowan tadon.

14 Ininang se lawa te otaw amon medita se
mebatog din inangen, kena olo sebad se inan-
gen. 15 Pengkey eked pekeawid se benis iling
te belad, meneng eked kepakay aw metani se
benis diya te lawa, so kolang se lawa aw wedad
benis. 16 Pengkey eked pekekita se telinga iling
te mata, meneng eked kepakay aw metani se
telinga diya te lawa, so kolang se lawa aw wedad
telinga. 17 Simpana tomalag mata se lawa, eked
iyan pekedineg. Simpana tomalag telinga se lawa,
eked iyan pekeadek. 18 Meneng se lawa tadon,
yan se ininang te Timanem lekat te kandin ibeg,

aw doen kekemowan te kedita te kinemoloan
diya te lawa tadon, so insawol te Timanem se

kedita niyan kidoen te lawa. 19 Simpana sebad
olo se kekemowan te kedita te kinemoloan, eked
keinang lawa. 20 Meneng se lawa tadon, pengkey
medita se kinemoloan niyan, meneng netibok

diya te sebad lawa.

21 Nayan, eked kepakay aw doen oldo mata
meneng wedad belad. Eked heman kepakay aw
doen 0lo olo meneng wedad benis, 22 so doen
kekemowan tadon te kedita te kinemoloan diya
te lawa, pengkey eneng-enengen tadon te wedad
kekemowan. 23 Pengkey aneng-aneng tadon kena
mepiya se sebad kinemoloan diya telawa, meneng
yan se onto eg-ipaten. Aw siyan kinemoloan diya
te lawa eked kepakay kitaen, yan se onto tigme-
sen. 24 Meneng se mepakay kitaen, yan se wedad
kekemowan te pegtigmes. Peg-inang te Timanem
te lawa tadon, insawol din iyan amon onto tadon
tigmesen se kinemoloan diya te lawa tadon, amon
wedad kolang. 25 Yan kena egpedindilay se menge
kinemoloan diya te lawa tadon, meneng egpete-
bangay se kedita niyan. 26 Aw elegen se sebad,

imenmanen _te kedakel te lawa se kesakit. Aw
iduyun se sebad, yan meluba se kedakel te lawa.

27Se kelebadan te tegdeyanan ko seini, se kedita
niyo, iling kaw te lawa 1 Cristo, aw se teg sebad-
sebad kenyo, yan se iling te menge kinemoloan
diya te lawa din. 28 Se kedita tadon egpemenal
ki Cristo, tinapid kidon te Timanem te meépiya,
so doen eg-inangen te teg sebad-sebad kenita-
don. Mona te kedita, yan se sogounun i Cristo.
Se ikedowa, yan se otaw egkeliwat te kagi te
Timanem. Se iketelo, yan se otaw megtolada te
kebenalan. Tondog niyan se mekeinang te meto-
los inang, aw otaw binegayan te kebiyasa amon
megpegoli te menge mesakit, aw otaw egpena-
bang te doma, aw otaw biyasa egpengolo, aw otaw
mekeikagi te menge doma kagi eked din kelebeti.

29 Netegahan niyo te kena kedita tadon tomalag
sogounun i Cristo. Kena kedita tadon egkeliwat
te kagi te Timanem. Kena kedita tadon egtolada
te kebenalan. Kena kedita tadon binegayan te
peg-inang te metolos inang, 30 aw kena kedita
tadon binegayan te kebiyasa amon megpegoli te
menge mesakit. Kena kedita tadon mekeikagi te
doma kagi eked kelebeti, aw kena heman kedita
tadon se binegayan te kebiyasa amon mekeobad
te kagi eked kelebeti. 31 Meneng keilangan onto
niyo keibegan se ontdo meépiya kebiyasa ibegay te
Espiritu Santo kenyo, amon megpetebangay kaw.

Meneng ipekita ko kenyo se inang labi pa mépiya
diya te menge doma kebiyasa siyan.

13

Kedakel te pedowan

1 Aw mekeikagi a te doma kagi te otaw weda
ko peg-ilingi, aw pengkey mekeikagi a te kagi
te menge anghil, meneng aw wedad kedakel
te pedowan ko diya te doma otaw, wedad on-
tong te peg-ikagi ko, so iling a te daging te
agong selegsagen aw mekebebingel. 2 Pengkey
biyasa a egkeliwat te kagi te Timanem, pengkey
doen impetaga-taga te Timanem kanak weda din
petega-tegahi diya te doma otaw, pengkey nete-
gahan ko se kedita te kebenalan, pengkey onto
a egsalig diya te Timanem aw yan egpekeinang
a te kepelahan, meneng aw wedad kedakel te
pedowan ko diya te doma otaw, wedad ontong
kanak. 3 Pengkey tigkan ko ibegay se kedakel te
kedonan ko diya te doma otaw, pengkey mepakay

diya kanak se pegsonog te lawa ko tanda te pegpe-
menal ko, meneng aw wedad kedakel te pedowan
ko diya te doma otaw, wedad ontong te peg-inang
ko kenyan.

4 Seini se eg-inangen te otaw dakel se pedowan
din. Melayat se pedowan din, aw meépiya se eg-
inangen din diya te doma. Kena eg-inga. Kena
heman egduyun te pegkeotawun din. 5 Kena
egpelangkaw-langkaw. Doen but din. Wedad
kedemet. Kenad mebabaw se pedowan din. Kena
egmalit. 6 Se otaw doen dakel pedowan, eked
keluba aw mekesala se doma, meneng meluba aw
mepiya se eg-inangen te doma. 7 Se otaw dakel se
pedowan din, pengkey eden se inangen te doma
kandin, eked pegbelisi. Meibeg heman sikandin
memenal te mépiya. Gayed din heman egpeli-
manan se mepiya. Pengkey eden se kelimahan
domateng kandin, eked sikandin lenga.

8 Wedad temanan te kedakel te pedowan din.
Doen kwani aldaw domateng te wedad komeliwat
te kagi te Timanem. Megkewedad heman se peg-
ikagi te doma kagi eked kelebeti. Wedad heman
meg-indan-indan te tolada diya te doma otaw
amon mekelabet. 9Weda pa kesikop se netegahan
tadon, aw kena pa botong se pegkeliwat tadon
te kagi te Timanem. 10 Meneng aw domateng se
modi aldaw, aw metoman se kedita te pakang
te Timanem, wedad den kekemowan te netega-
han tadon, aw ketenanan tadon iyan so weda
pa kesikop. 11 Yan se iling kanak, so pegkebata
ko kedengan, iling te bata se kagi ko, aw ibeg
ko, aw aneng-aneng ko. Meneng pegkedakel ko,

limenga a den te pegtengisu so weda iyan kesikop.
12 Songkani, se pegketaga-taga tadon, yan se iling
te bawa kitaen tadon diya te ispiho eked onto
kebangal. Meneng doen kwani aldaw domateng,
bawa i Cristo se onto tadon kitaen. Pengkey weda
pa kesikop se netegahan ko, meneng domateng
kwani se aldaw mesikop se netegahan ko iling te
pegketaga-taga te Timanem kanak.

13 Yan doen telo eked palos pegkewedad. Yan
se pegsalig tadon, aw pegpeliman tadon, aw
pegkedakel te pedowan tadon. Meneng se onto
melangkaw diya te telo siyan, yan se pegkedakel te
pedowan.

14

Tepad te peg-ikagi te kagi eked kelebeti

1 Nayan, keilangan peg-ilingan niyo se
pegkedakel te pedowan. Meneng meépiya aw
meibeg kaw te kebiyasa ibegay te Espiritu Santo
kenyo, amon meketabang kaw te doma niyo.
Se ontd mepiya kebiyasa, yan se pegkeliwat te
kagi te Timanem. 2 Aw mikagi se otaw te doma
kagi eked kelebeti, kena doma otaw se ikegiyan
din kenyan, meneng Timanem se ikegiyan din,
so pengkey wedad otaw mekelabet te kagi din,
meneng pineokit te Espiritu Santo, ikegiyen din se
kebenalan weda ketegahi te doma otaw. 3Meneng
aw komeliwat se otaw te kagi te Timanem, doma
otaw se ikegiyan din kenyan, amon ketebangan
din se pegsalig dan te Timanem, aw amon entagen
din heman se pedowan dan, aw amon meketayod
dan heman te kelimahan. 4 Aw mikagi se otaw te

doma kagi eked kelebeti, 010 kandin pegkeotawun
se ketebangan din. Meneng aw komeliwat se
otaw te kagi te Timanem, yan se meketabang te
kedita te doma otaw egsimba. 5 Pengkey ibeg
ko mekeikagi se kedita niyo te doma kagi eked
kelebeti, meneng labi pa mépiya aw mekekeliwat
kaw te kagi te Timanem amon ketebangan se
doma otaw egsimba. Labi pa meépiya se pegkeliwat
te otaw te kagi te Timanem diya te peg-ikagi
te otaw te kagi eked kelebeti aw wedad otaw
mekeobad te ikegiyen din.

6 Menge kedowa ko, simpana domoton a kenyo,
aw olo a mikagi te kagi eked niyo kelebeti, wedad
ontong niyo singed aw mikagi a te impetaga-taga
te Timanem kanak, aw megpekelabet a kenyo te
kebenalan, aw komeliwat a te kagi te Timanem,
aw megtolada a kenyo. 7Iling te daging te seluli
aw kitara, aw eked iyan kelitok, eked ketegahi
aw eden se litok. 8Iling heman te peg-edop te
bodyong amon metipon se menge otaw mato te
menge mengayaw, so aw eked kelitok se peg-edop
kenyan, wedad meketagad. ° Sikiyo heman, aw
eked kebangal se ikegiyen niyo, wedad mekelabet
kenyo aw wedad ontong kenyan, so ipalid olo te
kelamag se kagi niyo. 10 Doen medita kemolo te
kagi te otaw dini te keneyonan, aw doen kedegda-
gan te teg sebad-sebad kenyan. 11 Meneng aw
eked ko kelebeti se kagi te otaw mikagi kanak,
yan se iling te otaw kena tege dini, aw iling a he-
man kandin. 12 Sikiyo heman, aw meibeg kaw te
kebiyasa ibegay te Espiritu Santo, yan mepiya aw
keibegan niyo se kebiyasa meketabang te menge

doma niyo egsimba.

13 Aw doen otaw kidoen kenyo mekeikagi te
kagi eked kelebeti, keilangan pemoyoen din diya
te Espiritu Santo se kebiyasa amon meobad din
se kagi din eked kelebeti. 14 Aw megtawal-tawal
a te kagi eked kelebeti, pengkey megtawal-tawal
se pedowan ko, meneng eked taking se aneng-
aneng ko. 15 Aw iling kenyan, seini se inangen ko.
Megtawal-tawal a te kagi eked ko kelebeti imbe-
gay te Espiritu Santo kanak, meneng megtawal-
tawal a heman te kagi kelebetan. Aw megdelan-
gan a te kagi eked ko kelebeti imbegay te Espir-
itu Santo kanak, megdelangan a heman te kagi
kelebetan ko. 16 Aw megpesiontong kaw diya te
Timanem te kagi eked kelebeti, eked pegpesion-
tong se doma otaw egsimba doma kenyo singed
aw doen meg-obad kenyan, so eked dan kelebeti
se eg-ikegiyen niyo. 17 Pengkey ontd mépiya se peg-
pesiontong niyo diya te Timanem, meneng eked
ketebangi se menge doma otaw. 18 Egpesiontong
a diya te Timanem so egpekeikagi a te kagi eked
kelebeti, aw labi a pa onto biyasa diya te kedita
niyo. 19 Meneng aw doen doma ko megsimba,
mepiyaaw ikegiyen ko se kagi kelebetan dan amon
ketoledaan ko dan. Pengkey olo lima kagi kele-
betan dan se ikegiyen ko, yan se labi pa meépiya
diya te sempolo melalan kagi ikegiyen ko eked
dan kelebeti.

20 Menge kedowa ko, ika niyo eg-iling te
mengisu wedad inenengen. Pengkey mepiya
aw iling kaw te mengisu wedad toig meg-inang
te sala, meneng diya te aneng-aneng niyo,
pekitai niyo te metesan kaw den. 21 Doen kagi

te Timanem insolat, te pengkey doen menge
otaw lekat te mediy0 ogpeanan eg-ikagi te sebad
kemolo kagi, aw pengkey pineokit kandan mikagi
se Pengolo diya te menge otaw pinemalli din,
meneng kunu eked dan penenalan. 22 Yan
ketegahan tadon ini. Se peg-ikagi te kagi eked
kelebeti, yan se petaga-taga te Timanem diya
te otaw egpengela te metoman dan detengan te
pelumun, aw kena ini petaga-taga diya te otaw
egpemenal. Meneng se pegkeliwat te kagi te
Timanem, yan se tabang te Timanem diya te
otaw egpemenal, so kena ini tabang diya te otaw
egpengela. 23 Aw metipon kaw megsimba, aw
mikagi se kedita niyo te kagi eked kelebeti, aw
penga niyan mawop se otaw kena egpemenal aw
weda ketoledai te kebenalan, yan mekeaneng-
aneng sikandin te migkebook kaw den, so weda
sikandin pekelabet. 24 Meneng aw se Kkedita
mikagi, komeliwat dan te kagi te Timanem, aw
penga niyan mawop se otaw kena egpemenal aw
weda ketoledai te kebenalan, yan aw menenalan
sikandin, ketegahan din te benal sikandin mig-
inang te medaet, aw mikagi sikandin te benal
doen sald din diya te Timanem. 25 Ipeaneng-
aneng kandin se medaet diya te pedowan din,
aw penga niyan tomikelong, aw megsimba te
Timanem, aw mikagi sikandin te benal doen
Timanem doma niyo.

Ketanem te pegsimba

26 Nayan menge kedowa ko, aw metipon kaw
megsimba, seini se mepiya inangen niyo. Doen
megdelangan tepad te pegduyun te Timanem.

Doen heman doma megtolada. Doen heman
doma meg-indan te Kkebenalan impekita te
Timanem kandin. Se doma mikagi te kagi eked
kelebeti, aw meg-obad heman se doma kenyan.
Inangi niyo ini amon ketebangan se kedita niyo
egtaking ki Cristo. 27 Aw doen otaw meibeg mikagi
te kagi eked kelebeti, mepakay aw taman olo te
dowa aw kena telo se megpetibos-tibosay mikagi,
aw penga niyan keilangan doen otaw meg-obad.
28 Meneng aw wedad otaw kidoen biyasa meg-
obad kenyan, keilangan wedad mikagi te kagi

eked Kkelebeti kidoen te simbahan. So aw wedad
meg-obad, mepakay aw iduyun din se Timanem

te kagi eked kelebeti te wedad doma din. 29 Aw
doen otaw kidoen kenyo biyasa komeliwat te kagi
te Timanem, mepakay aw dowa aw kena telo o0lo
se mikagi, aw keilangan menenalan se kedita
megsimba, amon ketegahan dan aw metolid se
ikegiyen dan. 30 Meneng aw doen ipekita te
Timanem diya te sebad otaw, ipetunung ona se
mona migtolada. 3! Aw yan se inangen niyo,
meketolada se kedita te telekeliwat te kagi te
Timanem te petibos-tibosay, amon mekeiling se
kedita niyo megsimba, aw meantag heman se
pedowan te kedita niyo timaking ki Cristo. 32 Se
otaw biyasa megkeliwat te kagi te Timanem,
mepakay din ipetunung se kagi din, 33 so kena
lekat te Timanem se belisi, meneng sikandin se
kelekatan te kelinaw te pedowan.

I[ling te ketanem te kedita te sakop te Timanem
egsimba doton te teg sebad-sebad lonsod,
34 egkepenek se menge bayi doton te simbahan,
so eked kepakay aw mikagi dan. Doen heman

kagi te Timanem insolat, te keilangan tomolo se
bayi te meama. 35 Aw meibeg se bayi meg-insa,
keilangan meg-insa sikandin te esawa din doton
te balay, so kena meépiya aw mikagi se bayi kidoen
te simbahan.

36 Doen besi menge otaw kidoen kenyo egpen-
gela te intolada ko seini. Mig-aneng-aneng dan
besi te sikiyo tege Korinto se tagna pinetega-
tegahan te Timanem te kebenalan. Aneng-aneng
dan besi, sikiyo olo se binegayan te kebenalan.
37 Aw doen otaw kidoen kenyo meg-aneng-aneng
te sikandin se komeliwat te kagi te Timanem,
aw doen doma kebiyasa din imbegay te Espiritu
Santo kandin, yan keilangan ketegahan din te
onto punu te Pengolo tadon se insolat ko seini.
38 Aw weda sikandin pemenal te lekat te Pengolo
tadon se punu seini, ika niyo egpenenalan kandin.

39 Nayan menge kedowa ko, ontd kaw pekeaseb
te pegkeliwat te kagi te Timanem, meneng ika
niyo egsagda te peg-ikagi te kagi eked kelebeti.
40 Keilangan inangen niyo se kedita diya te kebe-
nalan aw kedalem te pedowan.

15

Tepad te pegkeantay i Cristo lekat te nematay

1 Nayan menge kedowa ko, toda a meg-indan
kenyo tepad ki Cristo, so yan se Mepiya Indan into-
lada ko kenyo, aw pinemenalan niyo, aw in-awop
niyo te pedowan. 2 Aw dimasel se pegpemenal
niyo, aw nelobos se pedowan niyo, nekelowa kaw
den lekat te sala pineokit te pegpemenal niyo te
kebenalan intolada ko kenyo.

3 Se intolada te Timanem kanak, yan se ingke-
liwat ko heman diya kenyo. Seini se kebenalan
onto melangkaw te kedita. Nematay si Cristo
amon megpelowa kenitadon lekat te sala, aw
yan netoman se kagi te Timanem tapay insolat
gebii. 4 Inlebeng sikandin, aw penga niyan te
iketelo te aldaw, inantay sikandin te Timanem
lekat te nematay, aw yan netoman se kagi te
Timanem tapay insolat. S5 Penga te pegkeantay
din lekat te nematay, ona migpekita diya ki Pedro,
aw penga niyan migpekita heman diya te menge
doma tinoledaan din. ¢ Penga niyan, migpekita
heman diya te otaw tapay egtaking kandin, aw
lampas te lima gatos se otaw netipon kimita
kandin. Doen den nematay kandan, meneng doen
pa medita kandan weda kematay lamig songkani.
7 Migpekita heman si Cristo diya ki Santiago, aw
penga niyan migpekita heman diya te kedita te
sogounun i Cristo. 8 Siaken se temanan modi
kimita kandin, pengkey wedad palos migpeliman
te pegpemenal ko.

9 Siaken se ontd medana diya te kedita te so-
gounun i Cristo. Eked a peden tewali sogounun
i Cristo, so kedengan te weda a pa pemenal ki
Cristo, gayed a egpemilang te menge otaw egpe-
menal te Timanem. 10 Meneng pineokit te tabang
te Timanem kanak, ininang a din sogounun i
Cristo. Doen detengan te tabang din kanak, so
labi a pa measeb diya te kedita te doma sogounun
i Cristo te peg-inang ko. Meneng kena lekat te
kanak eneg se nebatog ko, so Timanem se migta-
bang kanak. 11 Pengkey sinu se measeb, pengkey

siak aw pengkey doma, meneng kebenalan se
intolada day, aw yan se pinemenalan niyo.

Tepad te pegkeantay tadon lekat te nematay

12 Nayan, so migtolada kay te inantay te
Timanem si Cristo lekat te nematay, eked kepakay
aw doen kidoen kenyo mikagi te eked palos
keantay se otaw nematay. 13 Simpana wedad
palos keentayan lekat te nematay, weda peden
keantay si Cristo. 14 Simpana weda keantay
si Cristo lekat te nematay, yan wedad ontong
te pegtolada day, aw wedad heman ontong te
pegpemenal niyo kandin. 15 Aw iling kenyan,
migkebolalaw kay tepad te ininang te Timanem,
so migtolada kay te Timanem se mig-antay
ki Cristo lekat te nematay. Meneng simpana
wedad palos entayen te Timanem, kebolalaw
se intolada day. 16 Simpana wedad keentayan
lekat te nematay, yan weda entayi te Timanem
si Cristo lekat te nematay. 17 Simpana weda
entayi si Cristo, wedad ontong te pegpemenal
niyo ki Cristo, aw doen pa sala niyo. 18 Aw iling
kenyan, dinetengan den te pelumun te Timanem
se otaw nematay, pengkey simalig dan diya ki
Cristo kedengan. 19 Simpana wedad palos meépiya
pelimanan tadon ki Cristo penga te pegkematay
tadon, labi kidon pa mekelelayo diya te menge
doma otaw, aw eked kidon keantay lekat te
nematay.

20 Meneng seini se kebenalan. Inantay man
si Cristo lekat te nematay, aw yan se ipetaga-
taga te metoman heman entayen te Timanem
lekat te nematay se kedita te otaw simalig kandin.

21 Pineokit te medaet inang te sebad otaw, doen
den kemetayun domateng diya te kedita te otaw,
meneng pineokit te mepiya inang te sebad otaw,
doen den keentayan lekat te nematay. 22 Pengkey
egkematay se kedita tadon menge bowad-bowad
i Adam, meneng entayen se kedita tadon menge
otaw migsebad ki Cristo. 23 Entayen kidon te
Timanem te aldaw pinemalli din, so ona inan-
tay si Cristo, aw penga niyan te pegliko din dini
te keneyonan, entayen se kedita tadon menge
sakop din. 24 Penga niyan, metoman se kedita,
so domaeg si Cristo te kedita te poon din pengkey
kenan. Penga niyan, ipetunung din se peglowan
din, aw ioli se kelangkaw te peglowan diya te
Timanem Amay, 25 so lomowan pa si Cristo lamig
te aldaw dagen din se kedita te poon din aw tomolo
dan kandin. 26-27 Aw dagen i Cristo se kedita te
poon din, se temanan te poon dagen din, yan se
kemetayun. Pengkey dagen se kedita, meneng
eked dagi se Timanem nemegay te kedita diya
ki Cristo. 28 Aw metoman ipetold i Cristo se
kedita, penga niyan, tomolo heman si Cristo sipat
kedita te timolo kandin diya te Timanem Amay
nemegay te kedita diya kandin, amon Timanem se
lomowan diya te kedita.

29 Simpana wedad keentayan lekat te nematay,
wedad besi ontong aw bonyagan se otaw eg-
peliman te toda din kitaen se otaw nematay,
so simpana wedad palos entayen lekat te ne-
matay, wedad pelimanan te otaw megpebonyag.
30 Simpana wedad keentayan, wedad heman on-
tong te pegtayod ko te kelimahan egdateng kanak

te kelikit te aldaw. 31 Menge kedowa ko, Pen-
golo tadon si Jesu Cristo se netaga-taga te benal a
nelubakenyo. Netegahan din heman te agpet a eg-
imetayan te kelikit te aldaw tanda te pegtaking ko
kandin. 32 Dini te Efeso, ontd mebolot se otaw, so
iling a te migholaw te menenanap te kebenesan,
so kena dan egtolo te tolada ko. Meneng wedad
ontong te pegtayod ko kenyan aw simpana eked
palos entayi se otaw nematay. Simpana wedad
keentayan, labi pa meépiya aw tomaking kidon te
otaw eg-ikagi te mepakay aw olo kidon komaen
aw minem so agpet kidon den matay.

33 Peg-aha kaw amon eked kaw keekali, so
kebatan te otaw medaet se menge otaw tomaking
kandan. 34 Peketolid kaw. Lengai niyo den se
peg-inang niyo te sala. Simolat a kani kenyo
amon meyaya kaw, so medita pa se otaw kidoen
kenyo eg-inang te sala, aw weda ketaga-taga te
kebenalan tepad te inang te Timanem.

Tepad te lawa te otaw entayen te Timanem

35 Doen pa besi doton kenyo eg-insa aw
menonen te Timanem se peg-antay din te otaw
matay, aw doen besi heman otaw eg-insa aw
eden se bawa te otaw aw entayen. 36 Wedad
inenengen te otaw eg-insa kenyan, so weda dan
eneng-enengi se beni ipanggas. Eked tobo se
beni singed aw ona ilebeng. 37 Weda tapay tilles
se ipanggas, meneng o0lo beni weda pa tilles se
ipanggas, pengkey trigo aw doma kemolo te beni.
38 Timanem se egpemalli aw eden se tomobo
lekat te beni ipegpanggas niyo, so pengkey eden

kemoloi te beni se ipanggas niyo, gayed iyan
tomobo.

39 Pengkey doen lawa te teg sebad-sebad ini-
nang te Timanem, meneng kena dan onawa, so
sebad kemolo se lawa te otaw, aw sebad se lawa te
ayam-ayam, aw sebad heman se lawa te manok,
aw sebad pa heman se lawa te ikan. 40 Doen
lawa te tege langit, aw doen heman lawa te tege
tana. Meneng kena onawa se palas te lawa te
tege langit aw palas te lawa te tege tana. 41 Sebad
kemolo se palas te aldaw, aw sebad heman se
palas te bolan, aw sebad pa heman se palas te
menge bitoen. Pengkey pa diya te menge bitoen,
kena onawa se palas te kedita niyan. 42 Iling
heman kenyan aw entayen te Timanem se otaw
nematay, so se lawa tadon dini te keneyonan, yan
se kemolo te lawa matay aw ilebeng. Meneng
se lawa meantay, yan se kemolo te lawa eked
palos kematay. 43 Pengkey medaet se bawa tadon,
meneng aw entayen kidon, onto den meépiya se
bawa tadon. Pengkey egkelomay kidon songkani,
meneng eked pegkelomay se kaling lawa tadon.
44 Se lawa tadon ilebeng, yan se lawa tadon dini
te keneyonan. Meneng aw entayen kidon te
Timanem, doen heman kaling lawa ibegay din
kenitadon doton te langit.

So netegahan niyo den te doen lawa tadon dini
te keneyonan, yan ketegahan niyo heman te doen
kwani heman kaling lawa tadon doton te langit.
45 Doen kagi te Timanem insolat, te peg-inang te
Timanem te tagna otaw si Adam, yan se binegayan
din te pedowan. Meneng si Cristo ingedanan
Temanan Adam, sikandin se egpemegay te kaling

pedowan. 46 Kena mona se kaling lawa doton te
langit, meneng mona se lawa tadon dini te tana,
aw penga niyan doen lawa tadon doton te langit.
47Se Tagna Adam, yan se lekat te tana, so ininang
te Timanem se lawa din lekat te tana. Meneng se
Ikedowa Adam si Cristo, yan se lekat te langit. 48Se
kedita tadon dini te tana, iling kidon te tagna otaw
ininang lekat te tana. Se kedita tadon migsebad
se pedowan tadon ki Cristo, aw domateng kidon
doton te langit, meinang kidon iling ki Cristo.
49 Aw ininang te tana se lawa tadon seini iling te
lawa i Adam, doen aldaw domateng mebaloy se
lawa tadon doton te langit iling te lawa i Cristo.

50 Menge kedowa ko, seini se kedegdagan te
inikagi ko. Se lawa tadon seini dini te tana, eked
palos pekeakop diya te peglowan te Timanem,
so se lawa tadon egkematay, eked peketayod te
wedad temanan.

>1 Nayan, ikegiyen ko den kenyo se kebenalan
weda pa petega-tegahi te Timanem. Eked ke-
matay se kedita tadon, meneng tighaya se lawa
tadon keselilinan te kaling lawa. 52 Tigbaya iyan
meinang te sebad pegpula-pula. Meinang iyan aw
dinegen se peg-edop te bodyong ipetaga-tagate di-
mateng den se temanan. Aw edopen se bodyong,
penganiyan entayen te Timanem se nematay diya
te kaling lawa eked palos kematay. Aw sikitadon
weda pa kematay, inangen heman kaling se lawa
tadon, 53 so se lawa tadon doen temanan, keilan-
gan selilinan te lawa wedad temanan. Se lawa ta-
don egkematay, keilangan selilinan te lawa eked
palos kematay.

>4Nayan, se lawa tadon doen temanan aw egke-
matay, aw Keselilinan den te lawa wedad tem-
anan aw eked heman kematay, yan metoman den
se pakang insolat diya te kagi te Timanem, te
megkewedad se kemetayun so dagen den.

55 “Duyuni niyo se Timanem, so dinaeg den se

kemetayun.

Eked kidon den detengi te kemetayun.”

56 Egdetengan kidon te kemetayun so nekesala
kidon. Nekesala kidon so weda kidon peketolo
te punu te Timanem. 57 Meneng megpesion-
tong kidon diya te Timanem, so dinaeg din den
se kemetayun pineokit te Pengolo tadon si Jesu
Cristo, amon tebangan kidon.

58 Menge kedowa ko egkedekelan ko te pe-
dowan, lobosi niyo se pegtaking niyo te Pengolo
tadon. Ika niyo egpedaeg te tolada kebolalaw.
Pegpekeaseb kaw tolo te ibeg te Timanem kenyo,
so netegahan niyo den te doen ontong te kedita te
inangen tadon aw tomolo kidon te Pengolo tadon.

16

Tepad te ibowang dan diya te doma sakop te
Timanem
1 Nayan, tepad te kwarta ibegay niyo itabang
te menge kedowa tadon sakop te Timanem doton
te Jerusalem, taking kaw heman te impunu ko
diya te menge otaw egsimba doton te probinsya te
Galasya. 2 Seini se inangen niyo. Kelikit te Linggo,
itago te teg sebad-sebad kenyo se kwarta ibegay
lekat te neabat niyo te mona simana, amon tapay
meketagad se ibowang niyo aw lomaoy a toda

kidoen kenyo. 3 Aw domateng a kidoen kenyo,
isogo ko se menge otaw egkeseligan niyo amon
mengibing dan te tabang niyo doton te Jerusalem.
4 Aw keilangan domoton a heman te Jerusalem,
tomaking dan kanak.

5> Aw domoton a kenyo, mokit a te probinsya te
Masidonya, so ibeg ko ona a mokit doton te eked
kenamay. 6 Meneng aw domateng a kidoen kenyo,
menamay a meg-ogpa kidoen, lamig te meobos se
pengodan. Aw metoman iyan, sikiyo se megta-
bang kanak amon meketagad a domeleg pengkey
doton te doma ogpeanan. 7 Eked a keibeg aw olo
a mapit kenyo te eked kenamay, so ibeg ko meg-
ogpa a kidoen kenyo te menamay, aw mepakay
diya te Pengolo tadon.

8 Meg-ogpa a dini te Efeso taman te pista
iningedanan Pentekostes, 9 so ontd0 measeb se
otaw dini menenalan te itolada ko, aw doen
pa medita inangen ko, pengkey medita se otaw
meibeg megsagda kanak.

10 Aw domateng si Timoteo kidoen kenyo, liyag
kaw kandin amon eked sikandin kelemitan, so
sikandin heman se insogo te Pengolo iling kanak.
11 Yan eked kepakay aw eked kaw pegsagman
kandin. Meneng tebangi niyo sikandin, amon
melinaw se pedowan din aw moli diya kanak,
so migpeliman a te peg-oli din dini, sipat menge
doma kedowa tadon dini.

12Se kedowa tadon si Apolos, onto ko pinemoyo0
te tomaking sikandin te menge doma kedowa
domoton kenyo, meneng ibeg din ekon eked pa
tagmon doton kenyo. Aw doen ketagad din, yan
domoton kenyo.

Temanan te solat
13Nayan, peg-aha kaw. Lobosi niyo se pedowan
te pegsalig niyo ki Cristo. Ika niyo egketalaw,
meneng pekeaseb kaw. 14 Pengkey eden se inan-
gen niyo, keilangan dakel se pedowan niyo.

15 Nayan menge kedowa ko, netegahan niyo te
si Estepanos aw pamilya din se tagna simalig ki
Cristo doton te probinsya niyo te Gresya, aw lekat
te ibeg te pedowan dan gayed dan egpenabang te
menge doma sakop te Timanem. Na, pemoyoen ko
den sikiyo 16 te tekingan niyo se otaw iling kenyan
aw menge doma egtelaban kandan.

17.0nto a neluba te pegdateng i Estepanos aw
si Partonato aw si Akayko, so pengkey nete-
tana a kenyo, meneng neabat te pegdateng dan.
18 Migkagsen se pedowan ko pineokit kandan, aw
netegahan ko te migkagsen heman se kenyo pe-
dowan pineokit kandan. Mépiya aw iduyun niyo
se otaw iling kandan.

19Se kedita te otaw egpemenal dini te probinsya
te Asya, ibeg dan metaga-taga kaw te eg-aneng-
aneng dan kenyo. Doen heman inikagi i Akilas aw
esawa din si Priscila, sipat kedita te otaw egtipon
aw egsimba doton te balay dan, te eg-aneng-aneng
dan kenyo, so migsebad se pedowan niyo te Pen-
golo tadon. 20 Onawa se kagi te kedita te kedowa
tadon dini.

Pegpeliyagay kaw se kedita niyo egpemenal,
so yan se pengilala te egpedekelay kidon te pe-
dowan.

21 Sjak si Pablo, somolat a kani te dakel heman
se pedowan ko kenyo.

22 Pengkey sinu se wedad pedowan diya te Pen-
golo tadon, ipelumun dan.

Lomiko se Pengolo tadon te eked kenamay.

23 Theg ko, tebangan kaw te Pengolo tadon si
Jesus.

24Gayed dakel se pedowan ko diya te kedita niyo
migpesakop diya ki Jesu Cristo.

